
2026KO EKAINAREN 25EAN EGINDAKO
OHIKO UDALBATZAREN BILKURAKO AKTA

BERTARATUAK

Alkate-Lehendakaria

Agurtzane Solaberrieta Mesa

Zinegotziak

Jon Mikel Azpiazu Zubeldia
Xabat Beloki Segurola
Iratxe Begiristain Otegi
Xabier Aranburu Leiva

Jose Maria Lizaso Azconobieta
 Oskar Santamaria Picabea

Maialen Iñarra Arregi
Xabier Otxoa Muñoz

Ivan Iriondo Axpe
Josune Urkola Larrarte

Petra Romero Pozo

Idazkaria: Leire Ucin Soraluze.

Kontu-hartzailea: Gorka Lizarraga Erro.

Ez da bertaratu: Ainhoa Arrozpide Landa.

Usurbilen,  2026ko  ekainaren  25ean  arratsaldeko  18:00etan,  Udaletxeko  Pleno  Aretoan, 
Usurbilgo Udaleko ohiko Udalbatza Plenoa egiteko goian adierazten direnak lehen deialdian 
bildu dira.

Bertaratuak  bezala  goian  agertzen  diren  zinegotziak  batzarkide  direlarik,  Agurtzane 
Solaberrieta Mesa izan da batzarburua.

Arratsaldeko 18:00etan batzarrari hasiera eman zaio.

1.- 2026KO MAIATZAREN 28KO BILKURAKO AKTA ONARTZEA.

Batzarkideek 2026ko maiatzaren 28ko bilkurako akta aho batez onartu dute.

2.-  ALKATETZAKO DEKRETU HAUEN BERRI EMATEA: 2026KO MAIATZAREN 19TIK 
EKAINAREN 12RA (2026/768-2026/939).

1/20



2026/06/25

Alkatetzak 2026ko maiatzaren 19tik ekainaren 12ra bitartean (2026/768-2026/939) egindako 
dekretuen berri eman zaie bertaratutakoei.

Zinegotziak jakinaren gainean geratu dira.

3.- KALD0003 KREDITU GEHIGARRIAK ONARTZEA (2026EKKA0003).

Batzarkideek  Antolaketa  batzorde  informatzailearen  irizpena  aztertu  dute  eta  gehiengoz 
onartu dute, honela dio:

“Udal honen aurtengo aurrekontuaren barnean kreditu gehigarrien bidez kredituak aldatzeko 
izapidetzen ari den espedientea aztertu da.

Kreditu gehigarriak finantzatuko dituzten sarrerak bat datoz espedienteari aplikagarria zaion 
araudian aurreikusitakoekin, eta oso-osorik finantzatzen dute gastu gehikuntza.

Halaber, Kontu-hartzaileak egindako aldeko txostena ere aztertu da.

2026ko ekainaren 17ko Antolakuntza batzordean bozketa honela izan da:

Alde: Iratxe Begiristain, Agurtzane Solaberrieta, Joxe Mari Lizaso

Abstenitu: Josune Urkola eta Petri Romero.

Azaldutako guztiarengatik eta kreditu aldaketak finantzaketa nahikoa eta egokia duela kontuan 
hartuz, Antolaketa batzorde informatzailearen irizpena kontuan hartuta, Udalbatzarrak honako 
erabakia hartu du:

ERABAKIA

Lehena: 2026ko  aurrekontuaren  barnean  kreditu  gehigarrien  bidez  kredituak  aldatzeko 
espedientea  ontzat  ematea  eta  1.023.841,34  euroko  kreditu  gehigarriak  behin  betiko 
onartzea.”

Honela izan da bozketa:

Alde:  Agurtzane  Solaberrieta  Mesa,  Jon  Mikel  Azpiazu  Zubeldia,  Xabat  Beloki 
Segurola,  Iratxe  Begiristain  Otegi,  Xabier  Aranburu  Leiva,  Jose  Maria  Lizaso 
Azconobieta, Oskar Santamaria Picabea eta Maialen Iñarra Arregi.

Abstentzioa: Xabier Otxoa Muñoz, Ivan Iriondo Axpe, Josune Urkola Larrarte eta Petra 
Romero Pozo.

Beraz, erabakia gehiengoz hartu da.

4.-  KALD0004  KONPROMISO  KREDITUAK  ONARTZEA:  ARROBITXULO 
KULTURGUNEAREN URTEANITZEKO IZAERA (2026EKKA0004).

Batzarkideek  Antolaketa  batzorde  informatzailearen  irizpena  aztertu  dute  eta  gehiengoz 
onartu dute, honela dio:

“Gastuaren  urteanitzeko  izaera  onartzea  bidezkoa  bada.  Arrobitxuloko  kulturgunearen 
urteanitzeko  izaera  onartzeari  buruz  Antolaketako  Informazio  Batzordeak  proposatutakoaz 
iritzitakoa aztertu da, bai eta gastua  2027 eta 2028 ekitaldietako Aurrekontuan sartzea ere.

Halaber, Kontuhartzaileak egindako txostena aztertu da.

Gastu baten urteanitzeko izaera onartzea Udalbatzarrari dagokio.

Aurrekontuan  egokitu  beharreko  kreditua  jasotzeko  eta  konpromiso  kredituen  eraskinaren 
diligentzia  egiteko,  gastu  baten  urteanitzeko  izaeraren  onarpena,  hain  zuzen,  gastu  hori 
kudeatu  behar  den  ekitaldiko  aurrekontua  egin  aurretik  erabaki  behar  da,  guztia  ere, 
abenduaren 19ko 21/2003 Foru Arauak, Gipuzkoako Toki Erakundeen Aurrekontuei buruzkoak, 
6.1.e) artikuluan dioenaren arabera.

2026ko ekainaren 17ko Antolaketa batzordeko bozketa honela izan da:

Alde: Iratxe Begiristain, Agurtzane Solaberrieta, Joxe Mari Lizaso.

Abstenitu: Josune Urkola eta Petri Romero.

Aipatutako Antolaketa batzordearen irizpena kontuan hartuta, Udalbatzarrak honako erabakia 
hartu du:

ERABAKIA

Lehenengoa: Arrobitxuloko  kulturgunearen  urteanitzeko  izaera  onartzea,  gastua  ekonomi 
ekitaldi  batera  baino  gehiago  hedatzen  delako  eta  atalkako  egitasmotan  banatu  ezin 
daitekeelako. 

Bigarrena: Hasierako  izaeraz  finkatzen  dira  aipatutako  urteanitzeko  gastu  egitearen 
ondorengo egutegia eta ondorengo zenbatekoak:

2027   500.000 €
2028   500.000 €”

Honela izan da bozketa:

Alde:  Agurtzane  Solaberrieta  Mesa,  Jon  Mikel  Azpiazu  Zubeldia,  Xabat  Beloki 
Segurola,  Iratxe  Begiristain  Otegi,  Xabier  Aranburu  Leiva,  Jose  Maria  Lizaso 
Azconobieta, Oskar Santamaria Picabea eta Maialen Iñarra Arregi.

Abstentzioa: Xabier Otxoa Muñoz, Ivan Iriondo Axpe, Josune Urkola Larrarte eta Petra 
Romero Pozo.

Beraz, erabakia gehiengoz hartu da.

5.-  2026KO PLANTILLA ORGANIKOAREN ALDAKETAREN HASIERAKO ONARPENA 
ETA 2026KO LANPOSTUEN ZERRENDAREN ALDAKETA (2026FAZE0001).

Batzarkideek  Antolaketa  batzorde  informatzailearen  irizpena  aztertu  dute  eta  aho  batez 
onartu dute, honela dio:

“Apirilaren 18ko 781/1986 Errege Dekretu Legegileak 126. artikuluan eta Toki Araubidearen 
Oinarriei buruzko apirilaren 2ko 7/1985 Legeak 90.1 artikuluan jasotakoaren arabera, urtero 
Udal aurrekontuarekin batera Plantilla Organikoa onartu behar da.

Horretaz  gain,  Gipuzkoako  Lurralde  Historikoko  Toki  Erakundeen  Aurrekontuei  buruzko 
abenduaren 19ko 21/2003 Foru Arauak, 14-15. artikuluetan jasotzen du Aurrekontua onartzeko 
jarraitu beharreko prozedura.

Udalbatzarrak 2025eko azaroaren 26ko bilkuran 2026ko Plantilla Organikoa hasieraz onartu 
zuen eta iragarkia Gipuzkoako Aldizkari Ofizialean argitaratu zen 2026ko otsailaren 18an.

Apirilaren  18ko  781/1986  Errege  Dekretu  Legegileak  127.  artikuluan  eta  Euskal  Enplegu 
Publikoari  buruzko  abenduaren  1eko  11/2022  Legeko  45.3  artikuluan  xedatuakoa  betez, 
iragarkia Gipuzkoako Aldizkari Ofizialean argitaratu zen 2026ko otsailaren 16an. 

Kontuan hartuta

• Pertsonal eta antolakuntza teknikariaren txostena (2026/06/12koa).
• Idazkariaren txostena (2026/06/11koa).
• Kontuhartzailearen txostena(2026/06/11koa).

2026ko  Plantilla  Organikoaren  aldaketaren  hasierako  onarpena  eta  2026ko  Lanpostu 
Zerrendaren aldaketa bideratu behar da.

Gaia 2026ko ekainaren 17an egindako Antolaketa batzordean aztertu eta ondorengo bozkak 
eman dira:

• Aldeko botoak: Iratxe Begiristain, Agurtzane Solaberrieta, Joxe Mari Lizaso, Josune 
Urkola eta Pretri Romero

2026ko  ekainaren  17ko  Antolaketa  batzordearen  irizpena  kontuan  hartuta,  Udalbatzarrak 
honako erabakia hartu du:

ERABAKIA

Lehena: 2026ko Plantilla Organikoaren aldaketaren hasierako onarpena eta 2026ko Lanpostu 
Zerrendaren aldaketaren onarpena.

Bigarrena:  Gipuzkoako  Aldizkari  Ofizialean  iragarkia  argitaratzea  eta  hamabost  egunez 
erakusketa publikoan jartzea,  erreklamazioak edota alegazioak aurkeztu ahal  izateko.  Epe 
horretan erreklamaziorik ez balego, behin betikotzat onartua kontsideratuko litzateke.

Hirugarrena:  Behin  betikoz  onartu  ondoren,  dokumentua  Gipuzkoako  Aldizkari  Ofizialean 
argitaratzea.”

Honela izan da bozketa:

Alde:  Agurtzane  Solaberrieta  Mesa,  Jon  Mikel  Azpiazu  Zubeldia,  Xabat  Beloki 
Segurola,  Iratxe  Begiristain  Otegi,  Xabier  Aranburu  Leiva,  Jose  Maria  Lizaso 
Azconobieta, Oskar Santamaria Picabea, Maialen Iñarra Arregi,  Xabier Otxoa Muñoz, 
Ivan Iriondo Axpe, Josune Urkola Larrarte eta Petra Romero Pozo.

Beraz, erabakia aho batez hartu da.

6.-  UDARREGI  IKASTOLAREKIN  SINATUTAKO  0-3  ADIN  TARTEKO  HAUR-ESKOLA 
ZERBITZUARI DAGOKION KONTRATUA ALDEZ AURRETIK AMAITZEA (2024LIRZ0001).

Batzarkideek  Antolaketa  batzorde  informatzailearen  irizpena  aztertu  dute  eta  aho  batez 
onartu dute, honela dio:

“AURREKARIAK

2024-25 ikasturtetik eta 3 ikasturtetarako Usurbilgo Udalak kontratu bat du indarrean Udarregi 
ikastolarekin,  0-3 adin  tarteko Usurbilgo haur  eskola kudeatzeko,  hain  zuzen ere,  2024ko 
irailaren 1etik 2027ko abuztuaren 31a arte 

Bestalde, Eusko Jaurlaritzako Hezkuntza Sailak, ikasturteko dirulaguntza bat bideratu du udal 
titularitateko  haur  eskolen  finantzaketan  laguntzeko.  2024ko  urtearen  amaieran,  Eusko 
Jaurlaritzak  iragarri  zuen,  Haur  eskolaren  eskumena  Eusko  Jaurlaritzarena  zela,  eta 
doakotasunerako  bidean,  Udal  titularitateko  ikastetxeek,  Haurreskolak  Partzuergoan 
integratzeko aukera izango zutela eta 2024-25eko ikasturtea izango zela diruz lagunduko zen 
azkena. Hala ere, Udalek horrela eskatuta, urtebetez luzatu zen Partzuergoan integratzeko 
epea eta 2025-26rako azken dirulaguntza ematea onartu zen. 

Usurbilgo Udalak, Hezkuntza Sailarekin eta Udarregirekin hainbat bilera egin ditu Usurbilgo 
haur  eskolaren  etorkizuneko  kudeaketaren  inguruan  eta  erabaki  da  0-2  Haurreskolak 
Partzuergoan sartzea eta 2-3 Udarregi ikastetxeak kudeatzea.

2026-27  ikasturtean  0-2  haur-eskola  zerbitzua  Partzuergoan  sartuko  denez  eta  Udarregi 
ikastolak 2-3a kudeatuko duenez, indarrean den kontratua eten egin behar da, 2 ikasturtea 
amaitutakoan, hau da, 2026ko abuztuaren 30ean.

Usurbilgo Udalak kontratu honen etetea gauzatzeko Udarregi Ikastolarekin hainbat bilera egin 
ditu, eta kontratua bi aldeen adostasunarekin etetea erabaki da.

Kontuan hartuta

• Enplegu eta hezkuntza teknikariaren txostena (2026/06/12koa).
• Idazkariaren txostena (2026/06/12koa).

Gaia  Antolaketa  batzordean  2026ko  ekainaren  17an  egindako  batzordean  aztertu  eta 
ondorengo bozkak eman dira:

• Aldeko botoak: Iratxe Begiristain, Agurtzane Solaberrieta, Joxe Mari Lizaso, Josune 
Urkola eta Petri Romero

2026ko  ekainaren  17ko  Antolaketa  batzordearen  irizpena  kontuan  hartuta,  Udalbatzarrak 
honako erabakia hartu du:

ERABAKIA

Lehena:  Udarregi  Ikastolak  eta  Usurbilgo  Udalak   0-3  haur-eskola  zerbitzuari  dagokion 
kontratua 2026ko abuztuaren 30ean amaitzea, bi aldeen adostasunarekin.

Bigarrena:  Hamabost  eguneko  epea  irekitzea  Usurbilgo  Udalak  eta  Udarregi  Ikastolak 
kontratuaren etetearen ondorioak adostu ditzaten.”

Honela izan da bozketa:

Alde:  Agurtzane  Solaberrieta  Mesa,  Jon  Mikel  Azpiazu  Zubeldia,  Xabat  Beloki 
Segurola,  Iratxe  Begiristain  Otegi,  Xabier  Aranburu  Leiva,  Jose  Maria  Lizaso 
Azconobieta, Oskar Santamaria Picabea, Maialen Iñarra Arregi,  Xabier Otxoa Muñoz, 
Ivan Iriondo Axpe, Josune Urkola Larrarte eta Petra Romero Pozo.

Beraz, erabakia aho batez hartu da.

7.-  SANTUENEA AUZOKO BILGUNEAREN KUDEAKETA ETA BILGUNEA USTIATZEKO 
ZERBITZUA KONTRATATZEKO ESPEDIENTEARI ONESPENA EMATEA (2026LIZE0002).

Puntu hau batzorde batek diktaminatu gabe datorrenez, hasteko gai-zerrendan txertatzea eta 
tratatzea erabaki dute aho batez.

Jarraian, alkatearen ebazpen proposamena aztertu dute eta gehiengoz onartu dute, honela 
dio:

“Kontratuaren gaia eta helburua:  Kontratu honen xedea da Usurbilgo Santuenea auzoko 
bilgune berrituaren kudeaketa eta ustiapena esleitzea, ezaugarri teknikoei buruzko baldintza-
agirian  ezarritako  baldintzak  betez  eta  Hurbilduz auzo-zaintza  markoaren  barruan. 
Bilgunearen jarduera nagusiak taberna-, jatetxe- eta jantoki komunitario-zerbitzuak izango 
dira. 

Kontratu mota: zerbitzu emakida.

Prozedurari dagokionez

Espediente-mota: ohiko tramitazioa du.

Esleipena egiteko bidea eta modua:  Sektore Publikoaren Kontratuei buruzko azaroaren 
8ko 9/2017 Legeak jasotako prozedura ireki bidez.

Baldintza  Orriak:  Espedientearekin  batera,  kontratu  hau  araupetzeko  proposatu  den 
Administrazio Baldintza Zehatzen eta Baldintza Teknikoen Orriak doaz. 

Araudi aplikagarria

• Sektore Publikoaren Kontratuei buruzko azaroaren 8ko 9/2017 Legea -SPKL 2017-
• Herri  Administrazioen  Kontratuei  buruzko  Legearen  Erregelamendu  Orokorra 

-HAKLEO- onartzen duen urriaren 12ko 1098/2001 Errege Dekretua

Txostenak

• Idazkariaren lege txostena.
• Kontuhartzailearen bideragarritasun txostena.
• Gizarte-zerbitzu eta berdintasun buruaren justifikazio memoria.

Kontratua esleitzeko eskuduntza

SPKLren bigarren xedapen gehigarriaren arabera, Osoko Bilkura da kontratatzeko organo eskuduna.

Aurreko guztia kontuan hartuta, Udalbatzarrak honako erabakia hartu du:

ERABAKIA

Lehena:  prozedura  ireki  eta  ohikoaren  bitartez  Santuenea  auzoan  kokatutako  Bilgunea 
ustiatzeko zerbitzua kontratatzeko espedienteari onespena ematea.

Bigarrena: aipatu kontratua gauzatzeko, jarduteko eta esleipenerako oinarri bezala erabiliko 
diren  Administrazio  Baldintza  Zehatzen  Orriei  eta  Preskripzio  Teknikoen  orriei  onespena 
ematea.

Hirugarrena: lizitazioa udaleko kontratatzaile profilean argitaratzea.”

Honela izan da bozketa:

Alde:  Agurtzane  Solaberrieta  Mesa,  Jon  Mikel  Azpiazu  Zubeldia,  Xabat  Beloki 
Segurola,  Iratxe  Begiristain  Otegi,  Xabier  Aranburu  Leiva,  Jose  Maria  Lizaso 
Azconobieta,  Oskar  Santamaria  Picabea,  Maialen  Iñarra  Arregi eta  Petra  Romero 
Pozo.

Abstentzioa: Xabier Otxoa Muñoz, Ivan Iriondo Axpe eta Josune Urkola Larrarte.

Beraz, erabakia gehiengoz hartu da.

8.-  BETERRI-BURUNTZAKO  ESKUALDEKO  INKLUSIO  ESTRATEGIA  GARATZEKO 
ERAKUNDE ARTEKO LANKIDETZA HITZARMENA ONARTZEA (2026HITZ0005).

Batzarkideek  Herritarrak  batzorde  informatzailearen  irizpena  aztertu  dute  eta  aho  batez 
onartu dute, honela dio:

“1.-AURREKARIAK

Hitzarmen  honen  helburua  da  Beterri-Buruntza  eskualdean  inklusio  estrategia  bateratua 
sustatzeko  eta  garatzeko  erakunde-arteko  konpromiso  formala  adierazteko,  gizarte-
baztertetako  eta  bizitegi-bazterketako  egoerak  prebenitzeko,  arintzeko  eta  horiei  modu 
integral, koordinatu eta komunitarioan erantzuteko.

Hau  dena  ikusirik,  Herritarrak  Batzordeak,  2026ko  ekainaren  17an  egindako  bilkuran, 
batzordekide  guztien  aldeko  bozkekin  egindako  irizpena  kontuan  hartuta,  Udalbatzarrak 
honako erabakia hartu du:

ERABAKIA

Lehena: Beterri-Buruntza eskualdean Inklusio Estrategia bateratua sustatzeko eta garatzeko 
erakunde  arteko  konpromiso  formala  arautzea,  gizarte-bazterketako,  etxegabetasuneko, 
bizitegi-bazterketa larriko eta zaurgarritasun sozialeko egoerak prebenitzeko, arintzeko eta 

horiei  modu  integral,  koordinatu,  komunitario  eta  eskubideetan  oinarritutako  ikuspegitik 
erantzuteko lankidetza hitzarmena onartzea.

Bigarrena:  Alkatea  ahalmentzea   Usurbilgo  Udalaren  izenean  aipatutako  Lankidetza 
hitzarmena sinatzeko.

Hirugarrena: Erabaki honen berri interesatuei ematea.”

Honela izan da bozketa:

Alde:  Agurtzane  Solaberrieta  Mesa,  Jon  Mikel  Azpiazu  Zubeldia,  Xabat  Beloki 
Segurola,  Iratxe  Begiristain  Otegi,  Xabier  Aranburu  Leiva,  Jose  Maria  Lizaso 
Azconobieta, Oskar Santamaria Picabea, Maialen Iñarra Arregi,  Xabier Otxoa Muñoz, 
Ivan Iriondo Axpe, Josune Urkola Larrarte eta Petra Romero Pozo.

Beraz, erabakia aho batez hartu da.

9.-  FORUEN  ABOLIZIOAREN  150.  URTEURRENAREN  ETA  ALKETEEN 
MUGIMENDUAREN 50. URTEURRENAREN INGURUKO MOZIOA (2026IMOZ0003).

2026ko  ekainaren  17an  egindako  Antolaketa  batzorde  informatzailean  EH  Bildu  eta 
EAJ/PNV-k  elkarrekin  aurkeztutako  mozioa  aztertu  zen  eta  gehiengoz  onartu  zuten 
Udalbatzari bere onarpena proposatzea.

Udalbatzarrak  gehiengoz onartu  du  Foruen abolizioaren 150.  urteurrenaren eta  Alkateen 
Mugimenduaren 50. urteurrenaren inguruko mozioa, honela dio mozioak:

“MOZIOA

Foruen abolizioaren 150. urteurrena eta Alkateen Mugimenduaren 50. urteurrena direla 
eta

ZIOEN AZALPENA

2026. urteak garrantzi historiko eta politiko berezia du Euskal Herriarentzat. Izan ere, beste 
zenbait mugarriren artean –hala nola, Eusko Jaurlaritza eratu zela 90 urte betetzen dira– 
aurten bi efemeride nagusi ditugu: batetik, 1876ko uztailaren 21eko Foruen abolizioaren 150. 
urteurrena;  eta,  bestetik,  1976an  Bergaran  bildu  zen  Alkateen  Mugimenduaren  50. 
urteurrena.

1876ko uztailaren 21eko legeak Araba, Bizkaia eta Gipuzkoako foru-erregimenaren abolizioa 
ekarri zuen, Bigarren Karlistadaren amaieraren testuinguruan. Nafarroa Garaiaren kasuan, 
foruaraubidearen eraldaketa eta burujabetza instituzionalaren murrizketa sakona lehenago 

gertatu  zen,  1841eko  Lege Hitzartuaren  bidez,  Lehen  Karlistadaren ondoren.  Lehenago, 
1789-1790  urteen  artean,  Frantziako  iraultzaren  eskutik  Lapurdi,  Nafarroa  Beherea  eta 
Zuberoako euskal lurraldeen eskubide historikoen abolizioa gertatu zen. Hiru prozesu horiek, 
bakoitza  bere  une  historikoan  eta  bere  berezitasunekin,  Euskal  Herriko  lurraldeek 
mendeetan garatutako instituzio, eskubide historiko eta burujabetza politikoaren galera eta 
murrizketa ekarri zuten. Erabaki haiek herri borondatearen gainetik ezarri ziren, eta ondorio 
sakonak izan zituzten Euskal Herriaren egituraketa instituzionalean, lurralde-artikulazioan eta 
autogobernuan.

1876ko  abolizio  hartatik  mende  bat  geroago,  1976ko  uztailaren  21ean,  frankismoaren 
amaieraren  testuinguruan  eta  trantsizio  politikoaren  atarian,  Euskal  Herriko  hainbat  udal 
ordezkari Bergaran bildu ziren. Alkateen Mugimendu hark Foruen abolizioaren mendeurrena 
baliatu  zuen  Euskal  Herriaren  nortasun  nazionala,  eskubide  historikoak,  udal  tradizio 
demokratikoa eta autogobernurako nahia aldarrikatzeko.

1976ko adierazpen hartan jasotako espirituak gaurkotasun osoa du oraindik ere. Izan ere, 
udalerriek  Euskal  Herriaren  historian  izan  duten  eginkizun  politiko  eta  instituzionala 
funtsezkoa  izan  da,  eta  gaur  egun  ere  udal  erakundeek  herritarren  borondate 
demokratikoaren adierazpide hurbilena izaten jarraitzen dute.

Bergaran  izan  ziren  alkateek  eta  zinegotziek  aitortu  zuten  ez  zitzaiela  samurra  gertatu 
herriaren  nahia  eta  erabakia  ulertu  eta  argitara  ematean  beren  gain  hartu  zuten 
erantzukizuna betetzea; ala ere, haiek uste zuten heldu zela garaia argi eta garbi adierazteko 
herriaren eskubide politikoak iraungi ezinak eta ukaezinak direla. Auziaren benetako funtsa 
ez bait zegoen foraltasun zaharrean, eskubide historiko horiek eguneratzean baizik, foruek 
adierazten  zituzten  subiranotasun-eremuak  euskal  nazio  ikuspegitik  gaur  egunera  eta 
etorkizunera proiektatzean, alegia. 

Orduan bezala, bizi dugun egoera honetan ere, desafio berriei ekin beharrez aurkitzen gara 
eta argi aldarrikatu nahi dugu, etorkizuneko gizarte erronkei erantzun baikor bat eman ahal 
izateko, euskal herritarren ahotsak bere lekua behar duela, hitzaren eta erabakiaren jabe 
behar dugula izan.

Oso garrantzitsua da une hau hartu behar ditugun erabakietan asmatzeko. Erantzukidetasun 
politiko  eta  sozialaren garaia  da.  Gure herria  eta  bere  jendea aurrera  ateratzeko ordua, 
garapen ekonomikoa gizarte justizia eta subiranotasun politikoa oinarritzat hartuta. 

Erronka horiei guztiei ezin zaie behar bezala erantzun eskumen mugatuekin. Gaurko auziek 
gaurko tresnak eskatzen dituzte, eta Euskal Herriak autogobernu eta burujabetza handiagoa 
behar ditu bere etorkizuna bere herritarren borondate demokratikoaren arabera antolatzeko.

Horregatik,  oroimen  historikoaren  aitortzak  gaur  egungo  autogobernuaren  inguruko 
eztabaida politiko eta instituzionala elikatu behar du. 

Horregatik guztiagatik, Usurbilgo Udalbatzak honako hau erabaki du: 

ERABAKIAK

Lehena. 

Usurbilgo  Udalak  bat  egiten  du  Alkateen  Mugimenduaren  50.  urteurrenaren  eta  Foruen 
abolizioaren 150. urteurrenaren oroitzapenarekin, eta bi efemeride horien garrantzi historiko, 
politiko eta instituzionala aitortzen du.

Bigarrena. 

Udal  honek  aitortzen  du  Lapurdi,  Nafarroa  Beherea  eta  Zuberoako  euskal  lurraldeen 
eskubide historikoen abolizioa Frantziako iraultzarekin gertatu zela 1789 eta 1790 artean; 
horrez  gain,  aitortzen  du  1841ean  Nafarroa  Garaian,  eta  1876an  Araba,  Bizkaia  eta 
Gipuzkoan ezarritako foruerregimenaren murrizketa eta abolizio prozesuek euskal lurraldeen 
jatorrizko  eskubide  historikoen  eta  burujabetza  instituzionalaren  galera  ekarri  zutela.  Era 
berean,  aldarrikatzen  du  eskubide  horiek  ez  direla  iraungi,  ezta  herri  borondate 
demokratikoaren ordez kanpoko erabakiz deuseztatu ere. 

Hirugarrena. 

Udal honek berresten du Euskal Herria Europako herri guztien artean berezko nortasuna eta 
nazio izaera duen herria dela, historia, gizarte eta kulturako ondare berezi baten gordailu; bi 
estatutan kokatuta eta gaur egun hiru eremu juridiko-politiko ezberdinetan antolatuta dauden 
zazpi lurraldeetan duela bere leku geografikoa eta euskal nazioa osatzen duten herritarrek 
dutela beren etorkizun politikoa modu libre eta demokratikoan erabakitzeko eskubidea. 

Laugarrena. 

Udal honek aldarrikatzen du beharrezkoa dela foru integrazioaren eta burujabetza osoaren 
bidean urrats berriak egitea, eta, horretarako, Euskal Herriko lurraldeen eskubide historikoak 
eta autogobernua eguneratzea, gaur egungo behar demokratiko, sozial eta instituzionaletara 
egokituz.

Bosgarrena. 

Udal  honek  aitortzen  du  udalerriek  Euskal  Herriaren  historian  izan  duten  eginkizun 
erabakigarria,  bereziki  foru  tradizioan,  udal  demokrazian  eta  herri  ordezkaritzan;  eta 
konpromisoa  hartzen  du  etorkizunean  ere  Euskal  Herriaren  eraikuntza  demokratikoan, 
erakunde demokratikoen rola indartzeko eta hauen artean, bereziki, udal erakundeena. 

Seigarrena.

Udal honek bat egiten du 2026ko uztailaren 19ean Bergaran antolatuko den ekitaldi politiko-
instituzionalaren helburuekin, Alkateen Mugimendua gogoratzeko, 1976ko udal ordezkarien 
ekarpena  aitortzeko  eta  Euskal  Herriaren  eskubide  historikoen  aldeko  konpromisoa 
berritzeko.”

Honela izan da bozketa:

Alde:  Agurtzane  Solaberrieta  Mesa,  Jon  Mikel  Azpiazu  Zubeldia,  Xabat  Beloki 
Segurola,  Iratxe  Begiristain  Otegi,  Xabier  Aranburu  Leiva,  Jose  Maria  Lizaso 
Azconobieta, Oskar Santamaria Picabea, Maialen Iñarra Arregi,  Xabier Otxoa Muñoz, 
Ivan Iriondo Axpe eta Josune Urkola Larrarte.

Kontra:  Petra Romero Pozo.

Beraz, mozioa gehiengoz onartu da.

10.-  USURBILGO  PEDIATRIA-PLAZAREN  EGONKORTASUNA  SUSTATZEKO  ETA 
HAREN ESTALDURA ERRAZTEKO NEURRIEI BURUZKO MOZIOA (2026IMOZ0004).

Puntu hau batzorde batek diktaminatu gabe datorrenez, hasteko gai-zerrendan txertatzea eta 
tratatzea erabaki dute aho batez.

EAJ udal taldeak aurkeztutako mozioari EH Bildu udal taldeak osoko zuzenketa aurkeztu 
dionez, lehenengo EH Bildu udal taldeak aurkeztutako osoko zuzenketa irakurri eta bozkatu 
da. Honela izan da bozketa:

Alde:  Agurtzane  Solaberrieta  Mesa,  Jon  Mikel  Azpiazu  Zubeldia,  Xabat  Beloki 
Segurola,  Iratxe  Begiristain  Otegi,  Xabier  Aranburu  Leiva,  Jose  Maria  Lizaso 
Azconobieta, Oskar Santamaria Picabea eta Maialen Iñarra Arregi.

Kontra: Xabier Otxoa Muñoz, Ivan Iriondo Axpe eta Josune Urkola Larrarte.

Abstentzioa: Petra Romero Pozo.

Beraz, EH Bildu udal taldeak aurkeztutako osoko zuzenketa gehiengoz onartu da.

Jarraian EAJ udal taldeak aurkeztutako jatorrizko mozioa irakurri eta bozkatu da, honela izan 
da bozketa:

Alde: Xabier Otxoa Muñoz, Ivan Iriondo Axpe eta Josune Urkola Larrarte.

Kontra:  Agurtzane  Solaberrieta  Mesa,  Jon  Mikel  Azpiazu  Zubeldia,  Xabat  Beloki 
Segurola,  Iratxe  Begiristain  Otegi,  Xabier  Aranburu  Leiva,  Jose  Maria  Lizaso 
Azconobieta, Oskar Santamaria Picabea eta Maialen Iñarra Arregi.

Abstentzioa: Petra Romero Pozo.

Beraz, EAJ udal taldeak aurkeztutako jatorrizko mozioa ez da onartu.

Udalbatzarrak honako mozioa onartu du:

“MOZIOAREN AURREKO AZALPENA

Hasteko, eskertu nahi dugu Usurbilgo pediatriako lanpostua estaltzeko dugun arazoa udal 
bilkurara ekarri izana. Ez da lehen aldia gai hau lantzen duguna, eta berriro ere ekarri bada, 
arazoa konpondu  ez  denaren  seinale.  Hala  ere,  aurkeztu  den  mozioa  ezin  dugu  bere 
horretan  babestu;  izan  ere,  onartuko bagenu, herrian pediatria zerbitzuarekin dugun 
arazoaren muina desbideratzeko arriskua  legoke.  Horregatik  egokiago  deritzogun  mozio 
alternatiboa aurkeztu dugu.

Zalantzarik gabe, Usurbilgo pediatria zerbitzuan gertatzen ari dena herri gisa dugun gabezia 
da, eta heldu beharreko erronka. Erronka horrek guztion elkarlana eta inplikazioa eskatzen 
ditu, nahiz eta gaiaren ardura eta eskumen nagusiak Eusko Jaurlaritzaren eta Osakidetzaren 
esku egon.

Usurbilgo Udalak eta alkate honek hainbat ahalegin egin dituzte azken hilabeteotan herriko 
osasun-zentroan pediatria zerbitzuaren egoera bideratzeko, izan ere,  oraindik arazori  ez 
zaio konponbide egonkorrik eman, eta, okerrena dena, kronifikatzen ari da. Izan ere, berriro 
ere hutsik dago plaza eta Lasarte-Oriako anbulategira bideratzen ari dira Usurbilgo haurrak, 
horrek suposatzen duen guztiarekin. Herriko gurasoekin harreman zuzenean gaude, eta 
esaten digutenez,  pediatra  falta  hau  kalte  larriak  eragiten  ari  da:  diagnostiko  eta 
tratamenduetan  atzerapenak,  prebentzio  kontroletan  murrizketa,  gertutasun  ezagatik 
familien lana eta bizitza pertsonala uztartzeko zailtasunak eta abar... Egoera hau berriro ere 
zenbat luzatuko den ez dakigu.

Usurbilgo udala Donostialdeko OSIko lehen arretako arduradunarekin harreman etengabean 
dago,  eta Lore Bilbao Osakidetzako zuzendari  nagusiari  ere igorri  zaio gutuna Usurbilen 
pediatria zerbitzuarekin dauden gora-beheren berri emanez eta bilera bat eskatuz. Haatik, ez 
dugu, artean, inolako erantzunik jaso. Edonola ere, orain arte bezala, hemendik aurrera ere 
Usurbilgo Udala lanean jarraituko du, erakunde eta eragile guztien lankidetza bilatuz.

Dena  den,  ezin  dugu  arazo  hau  lanpostu  jakin  baten  estaldura  huts  gisa  ulertu.  Azken 
urteetan ez da behar bezalako apusturik egin lehen mailako pediatria indartzeko. Ikusi dugu 
nola pediatria espezialisten falta estaltzeko familia-medikuen kontratazioa lehenetsi den kasu 
askotan, eta horrek pediatria espezialitatearen aitortzan eta garapenean eragina izan duela.

Era berean, lehen arretak urte luzez pairatu ditu behin-behinekotasuna, lan-baldintza 
eskasagoak  eta egonkortasun falta. Horrek zaildu egin du profesionalak erakartzea eta 
fidelizatzea. Gaur egun,  lehen  arretako  pediatriaren  erakargarritasuna  handitzeko  neurri 
egiturazkoak behar dira: lan-baldintzak hobetzea, kontratazio-eredua berrikustea, ikerketa eta 
prestakuntza aukerak sustatzea eta lehen arretaren prestigioa berreskuratzea.

Usurbilgo Udalaren ikuspegitik, lehen arreta sendoa izatea ezinbestekoa da. Tokiko 
erakundeei eta  osasun  publikoari  buruzko  araudiek  udalerriari  osasunaren  sustapenean, 
prebentzioan eta komunitatearen zaintzan zeregin garrantzitsua aitortzen diote. Horregatik, 
herrian lehen arreta indartsua izatea, pediatria barne, funtsezkoa da.

Hala  ere,  pediatria  lanpostuaren  egonkortasuna  eta  profesionalen  atxikipena  ez  dira 
udalaren eskumeneko gaiak. Udalak lagundu dezake eta erraztasunak eman ditzake, baina 
arazoaren konponbidea ezin da udalaren gain utzi. Horregatik, beharrezkoa da Osakidetzak 
eta Osasun Sailak euren eskumenetatik neurriak hartzea.

Aurreko guztia kontuan hartuta, Usurbilgo Udalak Udalbatzarrak honako mozioa onartu du:

1. Usurbilgo Udalak konpromisoa hartzen du Donostialdeko Erakunde Sanitario Integratuko 
zuzendaritzari beste bilera bat eskatzeko, herrian pediatria zerbitzuarekin dagoen egoera 
aztertu, ematen ari diren urratsen berri jaso eta konponbideak lantzeko. Beharrezko ikusten 
dugu udal ordezkaritza zabalarekin batera, bilera horretan herriko guraso taldeak ere parte 
hartzea.

2. Usurbilgo  Udalak  eskatzen  dio  Osakidetzari  lehen  arretako  pediatria  erakargarriago 
egiteko  beharrezko neurriak har ditzala, bereziki kontratazio-eredua eta lan-baldintzak 
hobetzeko bidean, eta plantillen errealitate soziala eta feminizazio-maila kontuan izan ditzala.

3. Usurbilgo Udalak idatzi bat helaraziko die Eusko Legebiltzarreko talde politikoei, herriko 
pediatria zerbitzuaren egoera azalduz, eta Osasun Sailari eta Osakidetzari konponbideak 
eskatzeko beharrezko ekimenak susta ditzaten eskatuz. Halaber, talde politikoei eskatuko 
diegu Eusko Legebiltzarreko Osasun Batzordean Usurbilgo egoeraren gaineko azalpenak 
emateko aukerari bide emateko.

4. Usurbilgo Udalak konpromisoa hartzen du bere eskumenen baitan osasunaren sustapena 
eta prebentzioa indartzeko programak garatzen jarraitzeko, lehen arretako profesionalekin, 
herriko  eragileekin  eta  komunitatearekin  elkarlanean,  osasun  komunitarioaren  ikuspegia 
sendotuz.

5. Halaber, Udalak aztertuko du, beti ere bere eskumenen baitan eta diskriminazio egoerak 
saihestuz, herriarentzat estrategikoak diren lanpostuetara profesionalak erakartzea eta 
atxikitzea  erraz  dezaketen  neurriak  martxan  jartzeko  aukera,  beti  ere  Osakidetzak  hala 
eskatuko balio.”

11.-  EKAINAK  28,  LGTBIQ+  KOLEKTIBOAREN  SEXU  ASKAPENAREN  ETA 
HARROTASUNAREN  NAZIOARTEKO  EGUNA  ADIERAZPEN  INSTITUZIONALA 
(2026IMOZ0005).

2026ko  ekainaren  17ko  Herritarrak  batzorde  informatzailean,  Ekainak  28,  LGTBIQ+ 
Kolektiboaren  Sexu  Askapenaren  eta  Harrotasunaren  Nazioarteko  Egunari  buruzko 

adierazpena  aztertu  zuten  batzarkideek  eta  aho  batez  onartu  zuten  Udalbatzari  bere 
onarpena proposatzea.

Udalbatzarrak honako adierazpena onartu du aho batez:

“ADIERAZPEN INSTITUZIONALA

Ekainak 28, LGTBIQ+ Kolektiboaren Sexu Askapenaren eta Harrotasunaren 
Nazioarteko Eguna

Ekainaren 28a ospakizunerako, memoriarako eta aldarrikapenerako eguna da. Beste urte 
batez, Berdindutik LGTBIQ+ kolektiboak egindako bidea aitortu nahi dugu. Gure gizartean 
dagoen aniztasuna ikusgarri egin nahi dugu, eta pertsona askoren eta mugimendu sozialen 
ahaleginari esker lortutako eskubideak defendatu.

Baina egun honek hausnarketarako tartea ere izan behar du. Izan ere, oraindik ere badira 
egiteko dauden lanak. LGTBIQ+ kolektiboaz multzo gisa hitz egiten badugu ere, errealitate 
guztiak ez dira baldintza berberen pean bizi.

Badira  oraindik  ere  ikusgarritasun  txikiagoa  duten  identitateak,  gorputzak  eta  sexu-
orientazioak. Askotan, gutxiago ulertzen dira eta diskriminazioa jasateko arrisku handiagoa 
dute. Horien artean daude pertsona transak eta intersexualak, baita emakume lesbianak 
eta pertsona bisexualak ere. Haien errealitateek oztopo handiagoak izaten dituzte aitortza 
osoa lortzeko. Egoera hori  ez da gizartean bakarrik gertatzen. Inklusio handiagoa egon 
beharko lukeen espazio eta komunitateetan ere iraun egiten du.

Era berean, ezinbestekoa da begirada intersekzionala izatea. Diskriminazioak ez du modu 
bakarrean  eragiten,  eta  ez  die  pertsona  guztiei  berdin  eragiten.  Gurutzatzen  gaituzten 
faktoreak askotarikoak dira. Sexu-orientazioa, genero-identitatea edo gorputzak beste 
egoera  batzuekin  uztartzen  dira  sarri:  arrazakeriarekin,  pobreziarekin,  etxerik  ez 
izatearekin,  haurtzaroarekin,  desgaitasunarekin,  aniztasun  psikikoarekin  edo  bestelako 
bazterketa egoerekin.

Horrek  esan nahi  du  ez  dela  gauza bera  LGTBIQ+ pertsona izatea  laguntza-sare  bat, 
egonkortasun ekonomikoa edo aitortza soziala izanda, edo prekaritatean, bakardadean edo 
diskriminazio anitzen erdian bizitzea. Euskadin ere bizi dira LGTBIQ+ pertsonak 
zaurgarritasun,  desberdintasun  edo  ikusezintasun  egoeretan.  Besteak  beste,  egoera 
administratibo irregularrean dauden migratuak, kale egoeran bizi diren pertsonak, espazio 
heteronormatiboetan bizi diren adinekoak edo aniztasun psikikoa duten gazte LGTBIQ+ak. 
Pertsona batzuek zailtasun handiagoak dituzte enplegua eskuratzeko, etxebizitza bat 
lortzeko edo osasun-arreta jasotzeko. Beste askok ez dute espazio segururik aurkitzen, 
edo  ezin  dute  beren  identitatea  lasaitasunez  bizi  espazio  publikoan.  Horregatik, 
Harrotasunaz hitz egiten dugunean, eskubideez ere ari  gara. Eta pertsona guztientzako 
bizi-baldintza duinez. Inork ezkutatu beharrik izango ez duen gizartea eraikitzeaz ari gara. 
Inork bere burua justifikatu edo beldurrez bizi beharrik izango ez duen gizartea.

Azken urteetan  ikusten  ari  gara  zenbait diskurtsoek  dagoeneko lortutako  eskubideak 
zalantzan  jartzen dituztela. Era berean, espazio batzuk gero eta seguruagoak ez direla 
pertsona LGTBIQ+ askorentzat  ere  ikusten  ari  gara.  Horren  aurrean,  gogorarazi  behar 
dugu gizarteko espazio guztiak herritar guztienak direla. Eta espazio bat benetan publikoa 
bada, anitza izan behar du nahitaez. Kaleak, erakundeak, ikastetxeak, kultur guneak eta 
komunitate espazioak pertsona guztiek berdintasunean egon eta parte hartu ahal izateko 
lekuak izan behar dira.

Aniztasuna ez da mehatxu bat, ezta salbuespen bat ere. Gure gizartearen errealitatea da, 
eta  denon  ondarea.  Gizarte  irekiagoa,  demokratikoagoa  eta  gizatiarragoa  eraikitzen 
laguntzen digu. Horregatik da beharrezkoa oraindik ere ekainaren 28an ahotsa altxatzea. 
Ospatzea  ere  erresistentzia  egitea  delako.  LGTBIQ+  pertsona  guztien  errealitateak 
ikusgarri  egiteak  garrantzitsua izaten jarraitzen duelako. Eta oraindik ere badirelako 
bazterrean geratzen diren ahotsak, bizipenak eta beharrak.

Berdindutik,  gure konpromisoa berretsi  nahi  dugu LGTBIQ+ pertsona guztiekin,  bereziki 
zaurgarritasun  handieneko  egoeretan  bizi  direnekin.  Lanean  jarraituko  dugu  pertsona 
guztientzat bidezkoagoa, inklusiboagoa eta anitzagoa izango den gizartea eraikitzeko.

Ekainak 28
LGTBIQ+ Kolektiboaren Sexu Askapenaren
eta Harrotasunaren Nazioarteko Egunaren Manifestua

Ekainaren 28a LGTBIQ+ pertsonen 
eskubideak ospatzeko, gogoratzeko eta 
defendatzeko eguna da.

Egun honek oraindik dauden 
erronketan pentsatzeko ere balio du. 
Aurrerapen asko lortu diren arren,
LGTBIQ+ pertsona guztiek
ez dituzte egoera berberak bizi.

• Trans eta intersexual pertsonek 
diskriminazioa jasaten jarraitzen 
dute.

• Lesbiana eta pertsona bisexual 
askok zailtasunak dituzte beren 
burua ikusarazteko.

• Pertsona batzuek oztopoak 
aurkitzen dituzte aintzatetsiak 
eta errespetatuak izateko.

Arazo horiek gizartean gerta 
daitezke, baina baita errespetua eta 
inklusioa egon beharko luketen 
lekuetan ere.

Garrantzitsua da ulertzea pertsona batek 
diskriminazioa jasan dezakeela
hainbat arrazoirengatik aldi berean.

Adibidez, sexu-orientazioagatik, 
genero-identitateagatik, 
jatorriagatik,
larruazalaren koloreagatik, egoera ekonomikoagatik, 
desgaitasunen bat izateagatik, osasun mentaleko 
arazoengatik edo beste kalteberatasun-egoera batzuengatik.

Pertsona guztiok ez ditugu aukera berdinak.
LGTBIQ+ pertsona batzuek familiaren 
laguntza,
egonkortasun ekonomikoa eta aintzatespen soziala dute.

Beste pertsona batzuek egoera zailagoak bizi 
dituzte. Adibidez, migratzaileak,
pobrezia-egoeran dauden 
pertsonak, dibertsitatea 
errespetatzen ez duten 
inguruneetan bizi direnak,
beren nortasuna askatasunez erakustea 
zaila den eremuetan bizi direnak
edo desgaitasuna duten LGTBIQ+ gazteak,

Pertsona horiek zailtasun gehiago izan ditzakete 
lana aurkitzeko, etxebizitza bat eskuratzeko, 
bizitza sozialean parte hartzeko
edo beren nortasuna lasaitasunez 
eta segurtasunez bizitzeko.

Harrotasun Eguna ez da ospakizun hutsa. 
Eskubide eta aukera berdintasunaren alde 
lanean jarraitzeko aukera ere bada.

LGTBIQ+ pertsonen eskubideek 
gizarte osoari egiten diote 
mesede.
Azken urteotan, zalantzan jartzen ari dira 
jada lortuta zeuden eskubideak.

Badaude ere LGTBIQ+ pertsona batzuk
seguru edo errespetatuta sentitzen ez diren lekuak.

Horregatik, garrantzitsua da gogoraraztea 
gizarteko espazio guztiak
pertsona guztiontzat direla.

Espazio publikoek anitzak
eta  inklusiboak  izan  behar 
dute.  Kaleak,  erakundeak, 
ikastetxeak,  gune kulturalak, 
komunitarioak...

Leku horiek guztiek aukera eman behar 
digute, pertsona guztioi, parte hartzeko
eta baldintza berdinetan bizitzeko.
Aniztasuna ez da arazoa.
Aniztasuna errealitate eta
balio positiboa da gizartearentzat. 
Gizarte irekiagoa, demokratikoagoa, 
errespetuzkoagoa eta gizatiarragoa 
eraikitzen laguntzen digu.

Horregatik, ekainaren 28a egun garrantzitsua da oraindik. 
LGTBIQ+ pertsonen eskubideak defendatzeko,
haien errealitateak eta esperientziak 
ikusarazteko eta oraindik desberdintasunak 
daudela gogorarazteko eguna da.

Berdinduk LGTBIQ+ pertsona guztiekiko 
konpromisoa berritu du.
Kalteberatasun handieneko egoerak
bizi dituztenei ere bereziki laguntzen diegu.

Lanean jarraituko dugu
pertsona guztientzako gizarte 
bidezkoagoa, inklusiboagoa eta 
anitzagoa eraikitzeko.

LGTBIQ+: Lesbiana, Gay, Trans, Bisexual, 
Intersexual, Queer eta beste batzuen siglak dira 
(+).

Lesbiana: Emakume homosexuala, emakumeenganako 
erakarpen sexual, fisiko eta sentimentala duena.

Trans pertsonak: jaiotzean esleitutako 
sexuarekin/generoarekin identifikatzen ez diren pertsonak.
Adibidez, transexualak, 
transgeneroak edo ez-binarioak.

Pertsona intersexualak: gizonezkoaren 
edo emakumezkoaren definizio ohikoekin 
(kromosomak, gonadak, hormonak
edo ugalketa/genitalen anatomia) 
guztiz bat ez datozen
sexu-ezaugarri biologikoekin jaiotzen diren pertsonak dira.
Pertsona intersexual batzuk gizonak dira, 
beste batzuk emakumeak,
eta beste batzuk hainbat modutan identifika daitezke.

Sexu-orientazioa: Pertsona batek beste batzuekiko mantentzen duen 
jarrera emozionala, erromantikoa edo sexuala.
Oso alderdi garrantzitsua da pertsonon bizitzan.
Ohikoenak heterosexuala, homosexuala edo bisexuala dira. 
Baina badira beste batzuk.

Genero-identitatea: pertsona batek bere burua 
identifikatzeko modua da, haren genitalei erreparatu gabe. 
Adibidez, bulba edo zakila.
Pertsona batzuk emakume sentitzen dira,
nahiz eta gizonen gorputzarekin jaio ziren, eta alderantziz, 
edo gizon edo emakume sentitzen ez diren pertsonak.

Kalteberatasuna: pertsonak bizitzan
zailtasun gehien dituen egoera 
(ekonomikoak, osasunekoak, familiakoak, 
etab.) eta babes eta laguntza handiagoa 
behar duena.

Honela izan da bozketa:

Alde:  Agurtzane  Solaberrieta  Mesa,  Jon  Mikel  Azpiazu  Zubeldia,  Xabat  Beloki 
Segurola,  Iratxe  Begiristain  Otegi,  Xabier  Aranburu  Leiva,  Jose  Maria  Lizaso 
Azconobieta, Oskar Santamaria Picabea, Maialen Iñarra Arregi,  Xabier Otxoa Muñoz, 
Ivan Iriondo Axpe, Josune Urkola Larrarte eta Petra Romero Pozo.

Beraz, adierazpena aho batez onartu da.

19/20



2026/06/25

12.-  ZINEGOTZI  KARGUARI  UKO  EGITEA  ETA  ZINEGOTZI  BERRIAREN  KARGUA 
HARTZEKO IZAPIDETZA HASTEA (2026IGBU0001).

Xabat  Beloki  Segurolak  izenpetutako  idatzia,  zinegotzi  karguari  uko  egiteari  buruzkoa, 
2026/2669 sarrera erregistro zenbakiarekin eta 2026/05/28 datarekin aurkeztu zen. Idatziak, 
karguari borondatez uko egiteko arrazoiak adierazten zituen.

Xabat  Beloki  Segurolak,  Udal  honen  zinegotziak,  2023/06/17an  hartu  zuen  kargua, 
2023/05/28an izan ziren toki hauteskundeak izan ondoren.

Toki  Erakundeen  Antolaketaren,  Funtzionamenduaren  eta  Araubide  Juridikoaren 
Erreglamendua  onartzen  duen  azaroaren  28ko  2568/1986  EDren  9.4  artikulua  eta 
Hauteskunde  Araubide  Orokorrari  buruzko  ekainaren  19ko  5/1985  LOren  182.  artikulua 
betez, Udalbatzarrari honen berri ematen zaio eta jakinaren gainean geratu da:

LEHENENGOA.- Xabat Beloki Segurolak aurkeztu duen Udaleko zinegotzi karguari buruzko 
ukapenaren gaineko ezagutza hartzea.

Uko egitearen gaineko ezagutza hartu denean, zinegotziak karguari dagozkion eskubide eta 
betebeharrak  izateari  uzten  dio,  nahiz  eta  hurrengo  hautagaiak  kargua  hartu  ez  duen. 
Ukatzea eragingarria  da Udalbatzak haren gaineko ezagutza hartu  duenean besterik  ez; 
beraz, une hori heldu arte, karguaren eskubideak eta zereginak egikari ditzake.

BIGARRENA.- Hauteskunde  Batzorde  Zentralari  erabaki  honi  buruzko  ziurtagiria,  uko 
egitearen idatziaren kopiarekin batera, helaraztea. 

HIRUGARRENA.- Zinegotzi berriaren kargua hartzeko izapidetza hastea.

13.- GALDERAK ETA ESKAERAK.

Ez dago.

Eztabaidarako gaiak amaiturik, alkateak batzarraldia bukatutzat eman du arratsaldeko 
20:10ean.  Eta  aztertutakoa  eta  erabakitakoa  jasota  gera  dadin  akta  hau  jaso  da, 
idazkariak izenpetuz, alkatearen oniritziarekin.

